
此亦尙何顏何面悻悻爭世上之毀譽是非爲哉又閣臣

職親地邇密勿輔理之外別無事任乃臣等徒值其地食

其食而兼旬累月不接　威顏不承　顧訪則又何顏何

面揚揚冒榮矜寵立羣臣之上爲哉人主雖至尊天下雖

至大宮闈雖至深自古未有恃安而不致危積微而不成

著者葢昔我　皇祖世宗閒亦嘗齋居西內與外廷隔絕

矣然四十載神明不衰萬幾無曠則以屛聲遠色糲飯澣

衣手不操奇嬴之筭躬不狎馳騁之勞慮不忘稼穡之苦

此所以能終始聖神保身而保民也

皇上卽今動法　世宗何不試取　寶訓實錄觀之當時

邊庭警報大吏陞除與夫稽古考文祈年憂旱等事手批

或一日而數下口宣或一人而數及臣以爲如此則不必

亟見羣臣血脉通矣當　穆廟在邸時人情頗亦危疑然

加冠出封已判然長幼之序而宮闈無別子筦簟無私御

臣以爲如此則不必更議冊立大本定矣大法祖不師其

心而先襲其迹世人蚩蚩又誰能于迹外信心者此臣之

所以爲

皇上惜也且今天下多事正不減　世宗朝諸邊苦虜內

地苦盜百姓苦年荒吏急

皇上以聖人之明昧爽思憂何所不悟以聖人之勇旴食

--

思政何所不勤矧　帝王萬世之大業父子天性之至報

而更有待外臣之苦爭敦勸者乎臣聞自古朝廷各有一

代之家法漢唐家法原不正故子孫得出入其閒若我

朝立國在此則守之亦必在此

皇上卽有隱軫難割之愛必不忍以家法爲私臣等卽有

承望無恥之心必不敢以家法爲市今　皇長子倫序有

定

皇上三年前明旨已宣付史官播傳天下　冊立之舉去

年未行猶曰年未及也今年未行猶曰潞王尙未之國也

過此皆無說矣而猶拱默遷延日復一日不早下九卿臺

諫之議以順臣民瞻戴之情以塞道路揣摩之口此臣之

所以日夜拊膺流涕而出血者也　祖廟固有靈忠臣固

有心惟

皇上念之臣母子衰殘之命朝露不圖報恩負恩決在今

日亦惟

皇上哀之臣不勝懇欵激衷冒昧隕越之至〈文肅奏草〉

七月閣臣申時行等䟽曰臣等竊惟　國家政務莫大于

馭軍治民而軍民之所以得安其生者則以俯仰有資豐

凶無患故也況根本之地尤係觀瞻灾傷之年尤難撫戢

臣等私憂過計有不能一日安者竊見近日以來自南京

